
 

 

ክንቡርኩት-ዘይክንቡርኩት፡ ናብ ማይ ዘለዎ ንብጻሕ! 

እዚ ብሂል'ዚ፡ ኣብ ህዝብታትና፡ ብጣዕሚ ረዚን ማሕበራዊ ትርጉም ዘለዎ እዩ። ብፖለቲካዊ መዳይ ክረአ እንከሎ ድማ፡ ኣዝዩ ረዚን መልእኽቲ ዝሓቖፈ 
እዩ፡፡ ምስ ጭቡጥ ኩነታት ሃገርና ብዝተኣሳሰረ፡ ህዝብታትና ኣብ ትሕቲ ርእሰ-ፋሽስት ኢሳያስ ዘሕልፉዎ ዘለዉ ኣደራዕ መከራ ብሓደ ወገን፡ ኣተሃላልዋ 
ደለይቲ ለውጢ ፖለቲካዊ ሓይልታትና ድማ በቲ ካልእ ወገን ብምንጽጻር፡ ክነስተውዕል እንከለና፡ ነዚ ለባም ብሂል ለባማት ብምዝካር፡ እንታይ ኢና 
ንኸውን ዘለና ኢልካ፡ ደጋጊምካ ክትማራመር ዝገብር'ዩ። 

ህዝብታት ኤርትራ፡  ኣብ ጽባሕ መሪርን ነዊሕን ተጋድሎኦም፡ ዝተጸበዩዎም መሰረታዊ ረብሓታት ጥራሕ ኣይኮኑን ተጠሊሞም። ፍጹም ዘይተጸበዩዎም 
ግፍዕታት ክሽከሙ ተገዲዶም ይርከቡ። ርእስ ፋሽስቲ ኢሳያስ፡ መንግስታዊ ስልጣን ኤርትራ ብሒቱን ገቢቱን ካብ ዝቆጻጸር ጀሚሩ፡ 
ዘይተነገረሎም'ምበር፡ ዘይፈጸሞም መልክዓት ገበናት ኣለዉ ክባሃል ኣይከኣልን። ህዝብታትና፡ ካብ ዘበነ መግዛእቲ ባዕዳውያን መንግስታት ዝኸፍአ፡ 
ናይ ጭቆናን ሕሰምን ሂወት፡ የሕልፉ ምህላዎም፡ ንቃለ-ኣጋንኖ ኢልካ ዝዝረብ ኣይኮነን። ኣብ ባይታ ጎሊሁ ዝረአ ዘሎ'ዩ። 

ን50 ዓመታት ኣንጻር ባዕዳዊ መግዛእቲ፡ ሰላማውን ዕጥቃውን ተጋድሎ ኣካይዶም፡ ሃገሮም ነጻን ልዑላዊትን ክትከውን ዘብቅዑ ህዝብታትና፡ ንልዕሊ 
34 ዓመታት ብዘይ ሃገራዊ ቅዋም፡ ብሓደ ጨካን ውልቀ መላኽን ጉጅልኡን ርእሶም ኣድኒኖም ክግዝኡ ዝተገደዱሉ ምስጢር፡ ፈርፊርካ ምፍላጥን 
መፍትሒኡ ምንጻርን ይግባእ። ርእሰ ፋሽስት ኢሳያስ፡ ''ኣብ ሃገርና ዲሞክራስያዊ ምርጫ ዝካየድ፡ ድሕሪ ሳላሳን-ኣርባዓን ዓመታት'ምበር፡ ቅድሚኡ 
ዘይሕሰብ ኢዩ'' ኢሉ፡ ኣፉ ከፊቱ ኣዊጁ፡ በትረ ስልጣን ሃገር ጨቢጡ፡ ኣራጢጡ ዝገዝኣሉ ኩነታት ፈጢሩ ምህላዉ፡ ንምንታይ ዝብል ብዕቱብነት 
ክምለስ ይህልዎ። 

እዚ ርእሰ ፋሽስት ገዛኢ'ዚ፡ ሃገረ ኤርትራ ክንዲ ሕፍኒ ኢዱ ኮይና ጸቢባቶ፡ ሃብቲ ካልኦት ሃገሪትን ህዝብታትን ክጉሕጉሕ፡ ዞባና ከይረጋጋእን ሰላሙ 
መመሊሱ ክዝረግን እናሰርሐ መጺኡ'ዩ። ብመሬት ምስ ዝዳወባና ሃገራት  ናብ ኩናትን ግጭትን እናኣተወ፡ ሂወት ዓሰርተታት ኣሻሓት መንእሰያትና 
ብተደጋጋሚ ክቕዘፍ ምጽንሑ ደጋጊምካ ምዝርዛሩ ኣየድልን። እዚ ዕሉል ውልቀ መላኺ፡ ዝላዓለ ፖለቲካውን ቁጠባውን ረብሓታት ዝረኽበሉ ዕድል 
እንተርእዩ፡ ነጻነትን ልዑላውነትን ኤርትራ፡ ናብ ዋጋ ዕዳጋ ከውድቖ፡ ዓይኑ ከምዘይሓሲ፡ ምስ መራሒ መንግስቲ ብልጽግና መስሪቱዎ ዝነበረ ጊዝያዊ 
ፍቕሪ፡ ግብራዊ ምስክር እዩ። ኣሉታዊ ሳዕቤኑ ድማ፡ እኖሆ ካልእ መልክዕ፡ ንነጻነትናን ልዑላውነትና ኣብ ከቢድ ሓደጋ ዘውድቕ፡ ዘይጥዑይ ሃዋሁው 
ክጋደድ ንዕዘብ ኣለና። 

ናብ ብዙሕ ዝርዝራት ከይኣተና፡ ናይ ህዝብታት ኤርትራ፡ ቀንዲ ደመኛ ጸላኢ፡ ርእሰ ፋሽስቲ ኢሳያስ ምስ ጉጅልኡ ምዃኑ፡ እዋሓስ ኣግብእ ዘድልዮ 
ኣይኮነን። ዋላ እዚ ኣብ'ዚ እዋን'ዚ፡ ብመንግስቲ ብልጽግና፡ ብዝተፈላለዩ ስልትታት፡ ኣንጸላልዩና ዘሎ ናይ ወራርን ጎበጣን ሓደጋ፡ ብርእሰ ፋሽስት 
ኢሳያስ ዝተኸተሎ ግጉይ ፖሊሲ፡ ጥጡሕ ባይታ ረኺቡ፡ እናገበለ ዝመጸ ሓደጋ እዩ። ብየማን ይኹን ብጸጋም፡ ኣብ ልዕሊ ነጻነትን ልዑላውነትን ሃገርና 
ዘንጸላሉ ዘሎ ሓደጋ፡ ዝብርዕነሉ ውሕሉል ቃልሲ ምክያድ፡ ሰለም ዘይንብለሉ'ኳ እንተኾነ፡ ካብ ቀጻሊ ተመሳሳሊ ሓደጋ፡ ብዘላቕነት ክንናገፍ እንበቅዕ፡ 
ናይ ኩሎም ጸገማትና ቀንዲ ተሓታቲ፡ ርእሰ ፋሽስቲ ኢሳያስ ምስ ጉጅልኡ ምውጋድ ምዃኑ ብድሙቕ ክስመረሉ ዘለዎ እዩ። 

ደምበ ደለይቲ ለውጢ ፖለቲካዊ ውድባት ኤርትራ፡ ኣብ እዋን ነጻነታዊ ተጋድሎና ዝዋስኡ ዝነበሩን፡ ኣብ ዘበነ ኣገዛዝኣ ውልቀ መላኺ ኢሳያስ 
ዝተፈጥሩን ዘጠቓለለ እዩ። ኣንጻር ውልቀ መላኺ ኢሳያስ ተወዲቦም ክቃለሱ ዝድርኾም፡ ጭቡጥ ምኽንያት፡ እቶም ኣብ ባይታ ዘሎዉ ዝተፈላለዩ 
መልክዓት ዝሓዙ ወጽዓታት ምዃኖም ኣሉ ዝባሃል ኣይኮነን። ግን ከኣ፡ ብኽንዲ'ቲ ኣብ ባይታ እንርእዮ ዘሎና በዝሒ ውድባት ክግለጽ ኣይግባእን 
ነይሩ። እዚ ክውንነት'ዚ፡ ርኡይ መግለጺ ሕመቕ መራሕቲ ውድባት ኤርትራ ምዃኑ፡ ኣይከሓድን። እዚ ድኽመት'ዚ፡ ደመኛ ጸላኢና ስርዓት ኢሳያስ፡ 
ኣዐርዩ ክምዝምዞን፡ ናይ ህዝብታትና ናይ ለውጢ ባህግን ናይ ቃልሲ ተበግሶን ክመክን፡ ከይተሓለለ ክረባረብ ከምዝጸንሕን ዘሎን ርእሰ ግሉጽ ሓቂ'ዩ። 
እቲ ዘይምኽንያታዊ በዝሒ ውደባት ደለይቲ ለውጢ፡ ዝተፈላለዩ ምኽንያታት ዘለዉዎ እዩ። ብቱኽረት ክንርእዮ ዘሎና መሰረታዊ ድኽመትና እዩ። 

ኣካላት ደምበ ደለይቲ ለውጢ፡ በዝሖም ይኹን ስያመኦም ብዘየገድስ፡ ኣብ ሰለስተ መልክዕ ውደባታት ዝጠቓለሉ እዮም። ብሕብረ ብሄራዊ(ሃገራዊ)፣ 
ብሄራውን ሃይማኖታውን መልክዕ ውደባታት እዮም። ዝሓንጸጹዎም ዕላማታት ይኹን መልክዕ ውደባታቶም፡ ንባዕላቶም ዝምልከት'ዩ። ብህዝብታትና 
ዝተወሰኑሎም ዕላማታትን መልክዕ ውደባታትን ኣይኮኑን። ነብሲ ወከፍ ውድብ፡ ኣብ ውሽጢ ህዝብታትና ኣትዩ፡ ብሰላማዊ ኣገባብ ተቓሊሱ፡ ብመሰረት 



ቅዋም፡ ብድምጺ ህዝቢ ተመሪጹ፡ ፖሎቲካዊ ስልጣን ምስ ዝዓትር፡ እምነታቱ ብፖሊሲታትን መደባትን ከተግብር መሰል ይህልዎ። ስለዚ ተቐባልነት 
ክህልዎ ወይ ድማ፡ ክወድቕ ዝውስነሉ፡ ድምጺ ህዝቢ'ምበር፡ ናይ ካልኦት ፖሎቲካዊ ውድባት ደገፍ ወይ ድማ ተቓውሞ ኣይኮነን።  

እዚ ኣብ ላዕሊ ዝተጠቐሰ ሓቂ ከምዘለዎ ኮይኑ፡ ነብሲ ወከፍ ውድብ፡ ዕላምኡ ይኹን መልክዕ ውደብኡ፡ ኣንጻር ውልቀ መላኺ ኢሳያስ ክቃለሰሉ 
ዝመርጾ ምዃኑ ዘጠራጥር ኣይኮነን። ስለዝኾነ'ውን እቶም ብስትራተጂያዊ ዕላማ ዝመሳሰሉ ውድባት፡ ናብ ሓድነት ክሰጋገሩ ተኽእሎ ከምዘሎ ውሁብ 
ኮይኑ፡ ንኹሎም ደለይቲ ለውጢ ፖሎቲካዊ ውድባትና፡ ናይ ሓባር ጸላኢኦም ውልቀ መላኺ ስርዓት ኢሳያስ ምዃኑ ኣየካትዕን። ብተወሳኺ፡ ፖሎቲካዊ 
ስልጣን ብድምጺ ህዝቢ ዝዋጃብ ምዃኑ ዝኣምኑ ውድባት፡ ድሕሪ ውድቀት ህግደፍ፡ ኣብ ምትካል ግዝያዊ መሰጋገሪ መንግስትን ሰላማዊ ውድድር 
ንፖሎቲካዊ ስልጣንን፡ ከም ናይ ሓባር ዕማም ክኸውን ይኽእል'ዩ። 

ስለዝኾነ'ውን፡ ኹሎም ደለይቲ ለውጢ ፖሎቲካዊ ውድባት ኤርትራ፡ ኣብ ስትራተጂያዊ ዕላማታት ይኹን መልክዕ ውደባ ዘለዎም ኣፈላላይ ከም 
ውሁብ ብምቕባል፡ ናይ ሓባር ቀዳማይ ጸላኢኦም ውልቀ መላኺ ስርዓት ኢሳያስ ንምውጋድ፡ ቃልሶም ከዋሃህዱ ይግባእ። ነዚ ደመኛ ጸላኢ'ዚ፡ ብሓባር 
ተቓሊስካ ብምውጋድ፡ ንኹሎም ዝሓቁፍ መሰጋገሪ መንግስቲ ንምቛም፡ ዓቕምታቶም ጠሚሮም ዝቃለሱሉ ናይ ሓባር ባይታ ክፈጥሩ፡ ንጽባሕ ንድሕሪ 
ጽባሕ ዝብሉሉ ክኸውን ኣይግባእን። 

በዚ መንጽር ክረአ እንከሎ፡ ኣብ ጉዕዞ ደለይቲ ለውጢ፡ ዓቕምታት ንምጥርናፍን ንምውህሃድን ጻዕርታት ክካየድ ጸኒሑ እዩ፡፡ ይኹን'ምበር ንኹሎም 
ወይ መብዛሕትኦም ፖሎቲካዊ ሓይልታት ኤርትራ ዓቕምታቶም ዝጠመረ፡ ናይ ሓባር ሰፊሕ ሃገራዊ ጽላል፡ ንምምስራት ከይበቕዑ ምጽነሖም፡ ኣሉ 
ዝባሃል ኣይኮነን። እቲ ቀንዲ ምኽንያት፡ 'ክንቡርኩት ዘይክንቡርኩት ናብ ማይ ዘለዎ ንብጻሕ' ዝብል ብሂል፡ ከም መሰረታዊ መትከል ነኺሶም ክቃለሱ 
ብዘይምብቀዖም እዩ። ናይ ኩሎም ናይ ሓባር ደመኛ ጸላኢ፡ ውልቀ መላኺ ኢሳያስ ከይተደምሰሰ እንከሎ፡ ኣብ ስትራተጂካዊ ዕላማታትን ሓደ ሓደ 
ፖሊሲታት ዘለዎም ፍልልያት እናመዘዙ፡ ኣብ ሕድሕዶም ካብ ምውጣጥ መሊኦም ኣይተገላገሉን። ስለዚ ሕጂ'ውን ፍልልያቶም ዘማሓድሩሉ ስርዓት 
ብምትእትታው፡ ናይ ሓባር ጸላኢኦም ውልቀ መላኺ ኢሳያስ ብቐዳምነት ንምውጋድ ከቕንዑ፡ ጥጡሕ መሰጋገሪ መድረኽ ብምፍጣር፡ ንሰላማውን 
ዲሞክራስያውን ውድድር ቅሩባት ክኾኑ ይግባእ። ውድብና ሰውራዊ ደሞክራስያዊ ግንባር ኤርትራ(ሰደግኤ) ከም ኣባል ፖሎቲካዊ ሓይልታት 
ኤርትራ(ፖሓኤ)፡ በዚ መርሆ'ዚ መሰረት፡ ናይ ኩሎም ሃገራውያን ሓይልታት ዓቕሚ ንምጥርናፍ ኣብ ዝካየድ ቃልሲ፡ እጃሙ ከበርክት ድሉው ምህላዉ 
የረጋግጽ። 

ቤት-ጽሕፈት ዜናን ባህልን ሰደግኤ፡ 

ሕዳር 2025 ዓ.ም.    


